
വഺഷാരംഭവും കാരണമായി സ്വതേതന്നെ ഉത്സവകാലമായതുകൊണ്ട് വിശേഷിച്ചും ജനങ്ങളൊക്കെ അന്യ ചിന്തകൾ കൂടാത്തവരുമായിരുന്നു. രാജമാർഗ്ഗങ്ങളും ഇരുവശത്തുമുള്ള സൌധങ്ങളും എപ്രകാരമൊക്കെയാണ് ബങ്കാളികൾ അലങ്കരിച്ചു മൊടികൂട്ടീട്ടുണ്ടായിരുന്നതെന്നു വിവരിപ്പാൻ പ്രയാസം. ഇന്ത്യാ സാമ്രാജ്യത്തിൻറെ തലസ്ഥാന നഗരിയുടെ സ്ഥാനത്തിൽനിന്നു കല്ക്കത്തയെത്താഴ്ത്തിയതിൽ അല്പം അസ്വരസമുണ്ടായിരുന്നുവെങ്കിലും ബങ്കാളവിഭാഗം വേണ്ടെന്നുവെച്ചതിനാലുണ്ടായ അളവറ്റ സന്തോഷം നിമിത്തം ബങ്കാളികളുടെ രാജഭക്തി കരപൊട്ടി ഒഴുകിയിരുന്നുവെന്നാണ് പറയേണ്ടത്. അരാജകസംഘക്കാരാലും രാജദ്രോഹികളാലും നിറയപ്പെട്ട പട്ടണമാണെന്നു കുപ്രസിദ്ധിനേടിയ ബങ്കാളത്തെയാണ് തിരുമേനികൾ സന്ദർശിച്ചതെന്നു ആരും പറയുന്നതല്ല. പീരിങ്കിവെടികളും പട്ടാളക്കാരുടെ ആചാരവെടികളും ജയശബ്ദവും ഒക്കെകൂടി കല്ക്കത്താപട്ടണം മുഴങ്ങിക്കൊണ്ടിരിക്കുമ്പോഴാണ് ചക്രവർത്തിയുടേ പട്ടണപ്രവേശമുണ്ടായത്. പ്രിൻസെപ്സ് ഘട്ടം എന്ന ദിക്കിൽ രാജദമ്പതിമാരേ എതിരേറ്റിരുത്തുവാൻ പ്രത്യേകമുണ്ടാക്കിയിരുന്ന മണ്ഡപത്തിൽ രാജദമ്പതിമാർ എഴുന്നെള്ളിയിരിക്കയും അവിടെവെച്ച് ബങ്കാളത്തിലേ വളരേ പ്രഭുക്കന്മാരേ തിരുമേനിക്ക് മുഖംകാട്ടി പരിചയപ്പെടുത്തുകയും ചെയ്തു. അവിടേവെച്ച് കല്ക്കത്ത മുൻസിപ്പാലിറ്റിക്കാരുടെ വകയായി ഒരു മംഗളപത്രം സമർപ്പിക്കുകയുണ്ടായി. മുൻസിപ്പാൽ ചെയർമ്മാൻ മിസ്റ്റർ മാഡോക്സ് മംഗളപത്രം വായിച്ചു തിരുമുമ്പകേ സമർപ്പിച്ചു. ഈ മംഗളപത്രത്തിന്നു ചക്രവർത്തി തിരുമേനി താഴേ പറയുംപ്രകാരം മറുവടി കൊടുത്തു.
"നിങ്ങളുടെ മംഗളപത്രത്തിൽ പ്രകാശിപ്പിക്കപ്പെട്ടിട്ടുള്ളകാരം, കല്ക്കത്തയിലെ കോഩപ്പറേഷൻറേയും ഈ പട്ടണത്തി പൌരന്മാരുടേയും ഭക്ത്യാദരങ്ങളെ സംബന്ധിച്ചുള്ള ഉറപ്പുകൾക്കായി ചക്രവർത്തിനിക്കും എനിക്കുംവേണ്ടി ഞാൻ നിങ്ങൾക്കു ഹൃദയപൂർവ്വം വന്ദനം പറയുന്നു. നിങ്ങളുടെ പട്ടണത്തിൽ എൻറെ പ്രിയപ്പെട്ട പിതാവിൻറെ താമസത്തെപ്പറ്റിയുള്ള നിങ്ങളുടെ

